MODELI PËR DOKUMENTIN KONSULTATIV
Për draft-in e projektvendimit të Këshillit të Ministrave “Për miratimin e metodologjisë, rregullave dhe procedurave për përcaktimin e vlerës së taksueshme të pasurisë së paluajtshme “ndërtesa”, llogaritjen e taksës mbi ndërtesën dhe pagesën e saj”
	(Përcaktoni/shkruani komentet e kujt po kërkoni (veçanërisht), p.sh. komente (të përgjithshme) publike, nga komuniteti ekspert në fushën përkatëse, nga organet përfaqësuese të komunitetit të biznesit, nga organizatat joqeveritare dhe individët me përvojë në fushën përkatëse, etj.)
      Ministria e Financave ka ndërmarrë nismën për përmirësimin e mëtejshëm dhe konsolidimin e sistemit të taksimit mbi ndërtesat. Kjo nismë përfaqëson vetëm fazën e parë të një plani ambicioz për reformimin e sistemit të taksimit për të gjitha pasuritë e paluajtshme në Shqipëri dhe do të ndiqet nga një set ndërhyrjesh dhe masash të tjera përmirësuese në legjislacion dhe aspekte që lidhen me administrimin tatimor. Gjatë vitit 2023 u krye konsultimi publik i draft-it të projektligjit të ri “Për taksën mbi pasurinë e paluajtshme”. 
 
Kështu, ky projektvendim propozohet për të mundësuar arritjen e objektivave të fazës së parë të reformës, që ka si kryefjalë të saj përmirësimin dhe konsolidimin e sistemit të taksimit mbi ndërtesat, si dhe realizimin e punës paraprake për vazhdimin e reformës së ndërmarrë (disa nga ndërhyrjet që planifikohen në të ardhmen do të mundësohen apo lehtësohen si rezultat i arritjes së objektivave të fazës së parë të reformës).

Gjithashtu, projektvendimi paraqet çmimet e reja mesatare referuese për metër katror sipërfaqe ndërtimi për përcaktimin e vlerës së taksueshme për banesat që ndodhen kudo të territorin e Republikës së Shqipërisë (pa bashkinë Tiranë), për t’iu përafruar çmimeve reale të tregut. 

Të gjitha zonat shoqërohen edhe me hartat përkatëse, ku përcaktohen zona dhe çmimi mesatar për metër katror sipërfaqe banimi për secilën zonë.

Për këtë arsye, nëpërmjet konsultimit publik kërkohet që të merren mendimet/komentet/opinionet e të gjithë individëve e tatimpaguesve të cilat kanë prona ndërtesë dhe paguajnë tatimet përkatëse.

Synohet të merren komente për çështje konkrete që trajton draft-i i projektvendimit të Këshillit të Ministrave, nga vlerësues të pasurive dhe nga Agjencitë e Pasurive të Paluajtshme (Real Estate) në Shqipëri, të cilët kanë eksperienca me çmimet e tregut dhe kanë mendime si mund të përmirësohet draft-i.

Çdo tatimpagues në Shqipëri është i ftuar që të japë mendime/komente mbi draft-in e projektvendimit të Këshillit të Ministrave, bazuar në eksperiencat e mëparshme lidhur me vlerësimin e pasurisë së paluajtshmë “ndërtesë”.



Kohëzgjatja e konsultimeve:
	
23 korrik 2025 - 20 gusht 2025 (20 ditë pune nga data e njoftimit për procesin e konsultimit publik)



Si të përgjigjeni:
	Shkruani si mund të përgjigjen  palët e interesuara/publiku në konsultime, p.sh. Me email:, Me postë në:, Duke plotësuar formularin në internet në RENJKP (siguroni linket e drejtpërdrejta).
Mund të merret pjesë në procesin e konsultimit publik, duke dërguar komente/kontribute mbi draft-in e projektvendimit të Këshillit të Ministrave:
1. Nëpërmjet plotësimit të formularit online të regjistrit elektronik për njoftimet dhe konsultimet publike, në adresën elektronike (web):  www.konsultimipublik.gov.al. 
2. Me e-mail, duke dërguar propozimet/sugjerimet tuaja në adresën e postës elektronike: info@financa.gov.al 



Kontakti:
	Duhet të jepen të dhënat e kontaktit të koordinatorit përkatës për konsultime publike dhe /ose të ndonjë personi tjetër të cilit i drejtohen pyetjet.
· info@financa.gov.al



Datat dhe vendet e takimeve publike:
	Siguroni informacionin nëse ato janë të organizuar.
Nuk parashikohet organizimi i takimeve fizike.



Sfondi i propozimit legjislativ
	Përshkruani pse ka nevojë për rregulloren e re/të ndryshuar, d.m.th cila është gjendja aktuale, si është e rregulluar, cilat janë sfidat, problemet dhe mangësitë ekzistuese si të praktikës, ashtu edhe  të rregulloreve ekzistuese, çfarë eshte bërë në të kaluarën ashtu siç duhet me keto politika.

1. Problematikat e zbatimit të metodologjisë aktuale

Vendimi nr. 132, datë 7.3.2018, i Këshillit të Ministrave, “Për metodologjinë për përcaktimin e vlerës së taksueshme të pasurisë së paluajtshme “ndërtesa”, e bazës së taksës për kategori specifike, natyrën dhe prioritetin e informacionit dhe të dhënave për përcaktimin e bazës së taksës, si dhe të kritereve dhe rregullave për vlerësimin alternativ të detyrimit të taksës”, i ndryshuar, rezulton: 

· Të jetë i ndërlikuar dhe ndonjëherë i paqartë;
· Të ketë aspekte të parregulluara, që janë burim interpretimesh të ndryshme, duke lejuar aplikimin e praktikave dhe qasjeve të pa unifikuara;
· Të mos ketë marrë plotësisht në konsideratë cilësinë dhe disponueshmërinë e të dhënave në lidhje me ndërtesat;
· Të mos ketë mekanizma që do të stimulonin përmirësimin e të dhënave në kadastrën fiskale;
· Të ketë një numër të pamjaftueshëm të rregullave për prezumimin e të dhënave të nevojshme për përcaktimin e vlerës së taksueshme për ndërtesat;
· Të ketë përcaktuar procese pune që kanë nevojë të optimizohen dhe unifikohen;
· Të ketë kërkesa që vështirësojnë zbatimin e njëjtë dhe efektiv të legjislacionit;
· Të përmbajë mekanizma që trajtojnë taksapaguesit në mënyrë të pabarabartë pa ndonjë qëllim legjitim. 

Ekzistenca e këtyre mangësive ka implikime negative për drejtësinë, efektivitetin dhe efikasitetin e sistemit aktual të taksimit. 

2. Përditësimi i çmimeve referuese

· Në mesin e vitit 2023 u bë rishikimi i çmimeve mesatare referuese të banesave të Bashkisë Tiranë, ndërsa për të gjithë bashkitë e tjera në të gjithë territorin e Republikës së Shqipërisë,  çmimet mesatare referuese i përkasin vitit 2016. 
· Në mbështetje të urdhrit të Kryeministrit nr. 19, datë 30.1.2024, “Për ngritjen e grupit ndërinstitucional të punës për përcaktimin e çmimeve mesatare referuese të banesave”, të ndryshuar, është ngritur grupi ndërinstitucional i punës, me qëllim rishikimin e çmimeve referuese për banesat në të gjithë territorin e Republikës së Shqipërisë.




Propozimet
	Renditni dhe përshkruani në mënyrë të shkurtër dhe koncize të gjitha propozimet dhe ndryshimet që doni të prezantoni me rregulloren e reja. Përdorni një gjuhë të thjeshtë.

1. Përmirësimi i metodologjisë aktuale

Propozimi i këtij projektvendimi për miratimin e metodologjisë, synon:

· Të thjeshtojë rregullat dhe procedurat ekzistuese; 
· Të eliminojë paqartësitë, kundërshtitë dhe dykuptimësitë; 
· Të rregullojë aspekte të parregulluara të administrimit të taksës mbi ndërtesën; 
· Të shtojë prezumime të reja për të taksuar sa më shumë njësi ndërtese për të cilat nuk disponohen të gjithë të dhënat e nevojshme;
· Të optimizojë dhe unifikojë proceset kryesore të punës;
· Të përcaktojë mekanizma që do të stimulonin përmirësimin e të dhënave në kadastrën fiskale;
· Të përmirësojë aspekte që kanë të bëjnë me barazinë dhe efikasitetin e sistemit;
· Të rrisi potencialin për gjenerimin e të ardhurave nga taksa mbi ndërtesën; 
· Të përshijë disa nga tiparet dhe mekanizmat e sistemit të ardhshëm të taksimit që planifikohet të miratohet dhe zbatohet në të ardhmen e afërt. 

2. Përditësimi i çmimeve referuese
· Çmimet mesatare referuese për metër katror sipërfaqe ndërtimi për përcaktimin e vlerës së taksueshme për banesat që ndryshohen nëpërmjet këtij projektvendimi, reflektojnë çmimet aktuale bazuar në kontratat e mëparshme (mbështetur mbi informacionin e shitblerjeve për vitet 2022, 2023 dhe 2024), të siguruara nëpërmjet të dhënave që disponon Agjencia Shtetërore e Kadastrës.

Të gjitha zonat shoqërohen edhe me hartat përkatëse, ku janë përcaktuar zona dhe çmimi mesatar për metër katror sipërfaqe banimi për secilën zonë. Gjithashtu, për lehtësimin e punës së strukturave të taksave dhe tarifave vendore, hartat do të publikohen edhe në formë elektronike në faqen zyrtare të internetit (web) të Autoritetit Shtetëror për Informacionin Gjeohapësinor (ASIG).



Pyetjet
	Listoni pyetje për të cilat po kërkoni reagime. Ato mund të lidhen me propozimet tuaja (p.sh. A jeni dakord me propozimin për ..., A jeni dakord që duhet të ndërmerren veprime të mëtejshme për të parandaluar/rritur ..., A jeni dakord që ne e quajmë shkelje ..., A pajtoheni me përkufizimin tonë të ri për ..., etj.) ose thjesht përdoren për të mbledhur të dhëna shtesë që ju kërkoni (p.sh. Cili do të ishte ndikimi i propozimeve tona në biznesin tuaj, organizatat, A e bën organizata juaj ..., etj.). Ju mund të merrni parasysh kufizimin e gjatësisë së përgjigjeve për  pyetjet individuale (p.sh. 250/500 fjalë).
Reagimet që priten janë të hapura dhe nuk parashikohet ngritja e pyetjeve specifike, të cilat kërkojnë përgjigje. Nëpërmjet konsultimit publik, Ministria e Financave kërkon të marrë mendimet dhe komentet lidhur me tërësinë e dispozitave që janë parashikuar për metodologjinë dhe çmimet e reja mesatare referuese për metër katror sipërfaqe ndërtimi për përcaktimin e vlerës së taksueshme të pasurisë së paluajtshme “ndërtesa”.




